
Kirish 

O‘zbekistonda xotin-qizlar roliga alohida eʼtibor berilib, ularning jamiyatdagi faoliyatini 

rivojlantirib, isteʼdod va qobiliyatini namoyon etishlari uchun barcha shart-sharoitlar 

yaratishni aniq belgilab qo‘yildi. O‘zbekiston Respublikasi Prezidenti Shavkat Mirziyoevning 

2022 yil 7-mart Xalqaro xotin-qizlar kuniga bag‘ishlangan tantanali marosimdagi nutqida 

mamlakatimiz xotin-qizlariga berilgan imkoniyatlarga va ularni yanada kengaytirishga alohida 

eʼtibor berildi [1.]. 

O‘zbekiston Respublikasi Prezidentining 2022-yil 7-martdagi PF-87-son farmoni, 2018 

yil 27-avgustdagi PQ-3808-son qarori, 2019 yil 3 maydagi PK-4307-son qarori ijrosini 

taʼminlash maqsadida 2019 yil 31 dekabrda Uzluksiz maʼnaviy tarbiya konsepsiyasi [2.] qabul 

qilindi: Konsepsiyada “Qiz bolalarda ona Vatanga muhabbat, milliy g‘oyaga sadoqat, 

mehnatsevarlik, jonkuyarlik, oilaparvarlik, ibo, xayo, nafosat, did-farosat, qanoat, vafodorlik, 

mehribonlik, raxmdillik, kamtarlik, ziyraklik, mehmondo‘stlik, bolajonlik, murosalilik, 

orastalik, saranjomlik, xushmuomalalik, pazandalik kabi malakalarni shakllantirishga 

qaratilgan treninglar dasturlarini ishlab chiqish va amalga oshirish” vazifalari belgilangan.  

2019-yil 24-yanvar O‘zbekiston Prezidentining Oliy Majlisga Murojaatnomasida qizlarni 

oliy taʼlimga jalb qilish masalasiga alohida eʼtiborni qaratish zarurligi aytib o‘tildi. Ayollarning 

oiladagi o‘rni va vazifalari haqida jadid maʼrifatparvarlari o‘zlarining mazkur masalalarni 

bayon etgan asarlarida, xotin-qizlarning jamiyatdagi o‘rni qadimdan ulug‘langanligiga urg‘u 

beriladi. Oila va oilada ayolning o‘rni masalalari eng qadimgi yozma manbalarda odob-axloq 

g‘oyalari zardushtiylik taʼlimotining muqaddas kitobi “Avesto”da ham qimmatli fikrlar talqin 

etilgan. Muqaddas Qurʼoni Karim va Hadisi shariflarda musulmon ahlining dunyoqarashi, 

falsafasi, maʼnaviyati, axloqi, eʼtiqodi, har tomonlama barkamolligi kabi insoniy sifatlarni 

shakllantirishda ayol va xotin-qizlarga bag‘ishlangan qimmatli fikrlari bayon qilingan. 

Hadislarda “qizlarni turmushga chiqarish to‘g‘risida onalar bilan maslahatlashing” deb 

taʼkidlangan[3.5]. 

Mavzuga oid adabiyotlar tahlili 

Jadidchilik harakatining xotin-qizlar tarbiyasi masalalariga bag‘ishlangan falsafiy 

g‘oyalar S. Abduvohidov, X. Ashurova kabi olimlar tomonidan amalga oshirilgan. Z. Axmedova 

jadidchilik harakatidagi maʼrifatparvarlarning xotin-qizlar masalasidagi ijtimoiy-falsafiy 

qarashlarini alohida o‘rgangan. 

Tadqiqot metodologiyasi 

Mazkur maqolani tayyorlashda analiz va sintez, kompleks yondashuv, tizimli-funksional 

yondashuv, kontent analiz, retrospektiv tahlil, dialektik, sinergtik, qiyosiy tahlil kabi ilmiy bilish 

usullaridan foydalanilgan. 

Tahlil va natijalar 

Hozirgi globallashib borayotgan dunyomizda odamlar o‘zgaryabdi, fikrlar o‘syabdi. 

Mazkur masalada jadidlar maʼnaviy merosiga murojaat qiladigan bo‘lsak, yoshlarni oilaviy 

hayotga tayyorlash borasida ko‘plab go‘zal namunalarni ko‘ramiz. Shu boy meʼrosimizga jadid 

allomalari ham o‘zining durdona asarlari bilan hissa qo‘shganlar. Mahmudxo‘ja Behbudiy, 

Abdurauf Fitrat, Abdulla Avloniy, Qori Rahmatulloh Vozeh kabi ko‘plab jadid allomalari o‘z 

https://doi.org/10.47390/A1342V3I4Y2023N20

davri xotin-qizlar masalasiga alohida eʼtibor berganlar. Abdurauf Fitrat o‘zining “Oila”, Qori 

Rahmatulloh Vozeh “Ayollar qoidalari”, Mahmudxo‘ja Bebudiy “Oila sihati” kabi asarlari shular 

jumlasidandir. 

XIX asrda yashab ijod qilgan jadid allomalaridan biri Qori Rahmatulloh Vozeh (1817 / 

18-1893 / 94, Buxoro)ning “Aqoid un-niso” (“Ayollar qoidalari”), asarida o‘z davri jamiyatdagi 

ayollar mavqei, ijtimoiy ahvoli haqida bayon qiladi. Asarning muqaddimasida jumladan 

shunday deyiladi: “Iymonli birodarlarimizning oyina nazar qalblariga maʼlum bo‘lsinki, bu asar 

ayollarning so‘zlariyu feʼllari, vojibotu mandubotlari, muharramotlariyu makruhotlari hamda 

mubohotlari bayonidadir. Va bu risola bir muqaddima, o‘n olti bob, xotimadan iborat bo‘lib, 

unga “Aqoidun niso” [4.1]- deb nom berildganligi taʼkidlangan. 

O‘z davri ijtimoiy ahvoli haqida gapirar ekan Qori Rahmatulloh Vozeh ayollarning 

jamiyatda tutgan o‘rni yetarli darajada taʼminlanmaganligi, ularning erkinligi o‘z qo‘lida 

emasligi, savodxonlik darajasi pastligi haqida to‘xtalib o‘tadi. Muallif XIX asrda yashab o‘tgan 

Bibishoh Zaynab, Bibiqalmoq Allogo‘y , Bibimojon .Bazmoro, Xolai Sunbar Havzlikiy, Bibixol 

Jo‘yboriy kabi ayollar haqida to‘xtalib, ular misolida ayollar muammolarining yechimini taklif 

qiladi.Mazkur davrda ayollar orasida ilm-fanga umrini baxshlaganlar ozchilikni tashkil 

qilganligi sababli, ular barmoq bilan sanoqli edi. Ayollar ko‘pchiligi savod chiqarishni, o‘qishni 

xoxlaydi, lekin ulaning erki, ixtiyori o‘z qo‘lida emas.Yosh qiz-juvonlar ko‘pchiligi uy-ro‘zg‘or 

ishlari, qaynota, qaynona, er va farzand tarbiyasiyu xizmatidan ortmaydi. 

Vozeh oiladagi yoshi ulug‘ ayollarni hurmat qilish kerakligiga eʼtibor qaratgan.Shu 

mazmundagi uning quyidagi fikri diqqatga sazovordir: “Bilginki, har qaysi ayolning yoshi katta 

bo‘lib, unga keksalik yetishgan bo‘lsa, uning gapiyu ishi mo‘tabar sanaladi. Qaysi ayol agar 

ularning aytganiga xilof qilsa, hayotda topadiganlardan yo‘qotadiganlari ko‘p bo‘ladi[4.2] 

Chunki hayot davomida ortirilgan tajriba albatta o‘z so‘zini aytib, ularning nasihatlari saboqdir. 

Agar bu nasihatlarga amal qilinmasa ko‘plab xatolarga yo‘l qo‘yish va bu xatolar gunohlarga 

olib kelishi mumkin. Maʼrifatparvarning bu g‘oyalari yosh avlodda kattalarga hurmatda bo‘lish 

va qaynona-kelin o‘rtasidagi munosabatlarnitartib solishda yordam beradi. 

Qori Rahmatulloh Vozeh “Aqoid un-niso” asarida xotin-qizlar masalasiga tanqidiy 

yondashib, jamiyatda ayollarning o‘rni yo‘qligi, ularning shaʼni va kelajagi uchun jamiyat 

qayg‘urmasligi haqida maʼlumot beradi. Oilada ayollarning huquqi cheklanganligi uchun 

aksariyat ayollar hayotlarini turli xil duoxonlar, ins - jinslarga ishonish, ko‘r-ko‘rona tabobat 

amallarini bajarish kabi mazmunsiz, foydasiz ishlar bilan mashg‘ul bo‘lganlar.Vaholanki 

tarixdan maʼlumki sharq ayollari azaldan o‘zlarini emas balki, farzandlarini aqlli dono va albatta 

buyuk bo‘lishini istab harakat qilganlar.Shundan ajdodlarimiz orasida buyuk shaxslar yetishib 

chiqqan. Momolarimiz o‘zlaridan tarbiyali, buyuk avlod qoldirishni hayotidagi eng birinchi 

vazifasi deb bilgan. Shundan yurtimiz tuprog‘ida buyuk allomalar yetishib chiqqan.Bularga Ibn 

Sino, Imom Buxoriy, Amir Temur, MirzoUlug‘bek, Bobur kabi ko‘plab allomalarni taʼkidlab 

o‘tish mumkin.  

Qori Rahmatulloh Vozeh yosh avlodning ilmsizligi, xotin- qizlarning kaltabinligini 

savodsizlikdan deb biladi. O‘zlari savodsiz bo‘lsalarda ko‘pni ko‘rgan tajribali insonlarning 

nasihatini nazarga olmasliklarini taʼkidlab, jamiyat muammolarini hal qilishda qiynalishlari, 

maʼrifatsizlik oqibatidan, qadr va shaʼnlariga eʼtibor bermasliklarini tanqid ostiga oladi. 

Qori Rahmatulloh Vozeh yoshi ulug‘ insonlar har bir kishi umri davomida uch narsaga 

shoshilishi va uch narsaga shoshilmasligi kerak ekanligini aytib o‘ganligini taʼkidlaydi.  

Shoshilishi kerak bo‘lgan amallar: 

1. Ibodatga shoshilish kerak. 

2. Ilm olishga shoshilish kerak. 

3. Qiz bolani turmushga berishga shoshilish kerak. 

Shoshilmaslik kerak bo‘lgan amallar: 

1. So‘z aytishga shoshilmaslik kerak. 

2. Taomlanishda shoshilmaslik kerak. 

3. O‘g‘il bolani uylantirishga shoshilmaslik kerak. 

Asarda jamiyatdagi baʼzi bir illatlar insonlarning kundalik yumushiga aylanib 

ketganligini taʼkidlab o‘tadi. Ammo shoirning baʼzi fikrlari bugungi kun haqiqatlariga to‘g‘ri 

kelmaydi. Shunday baʼzi hollarni birinchi bobda ko‘rishimiz mumkin.  

Birinchi bobda tahorat, tozalik-ozadalik haqida so‘z boradi.Ayollar o‘zi ahli oilasi va 

xonadoni tozaligiga javobgar birinchi inson. Oilada go‘zal tarbiya ayol toza va ozadalikni 

saqlashdan boshlanadi. Bilginki, barcha ulamolar tahorat va g‘uslning vojibligi to‘g‘risida bir 

xilda ijmo‘ qilganlar. Ayrim manbalarda qo‘lga hino qo‘yilgan bo‘lsa, yoki qoshga o‘sma tortilgan 

bo‘lsa, yoki biron narsa surtilgan bo‘lsa, bunday paytlarda tahorat va g‘uslni tark qilish vojib 

bo‘ladi diyiladi[4.1]. Har bir amal tozalikdan boshlanadi. Niyat ham toza va pok bo‘lsagina go‘zal 

hayotga erishiladi. Ayollarning oiladagi vazifalarini dastlabkilari qatorida ozodalik turadi. Qori 

Rahmatulloh Vozexning yuqoridagi fikrini Abdurauf Fitrat qrashlari bilan qiyoslaganda tozalik 

inson hayotining axloqiy meyori ekanligiga guvohi bo‘lamiz.  

Abdurauf Fitrat insonlar ko‘rishganda bir-birlari haqida yaxshi taasurot qoldirishlari, 

xulqlarini qanday holatda ekanligini, salomatliklarini ularning tozalikka rioya etishlari bilan 

aloqador deb hisoblaydi. Tozalikning foydalari shu qadar ko‘pki uni yozib tugatib 

bo‘lmaydi.Eng avvalo, xonadonimiz ozadaligi, kayfiyatimizni ko‘tarib, tanamiz salomatligi va 

umrimiz uzyishi uchun sixatimizni yaxshilaydi.Tozalik pokizalik islom dinining eng muhim 

amallaridan biri bo‘lib shariatda musulmon ahlining kechayu kunduz qo‘l yuvmoqliklarini farz 

aylagan. Qurʼoni Karimning “Moida” surasi 6-oyatida “…Olloh sizlarga mashaqqat qilmoqni 

istamaydi, balki sizlarni poklashni….istaydi”[5.114]. Hadisda ham “Libosingni toza tut” 

deyilgan.Demak, tozalik insonning ziynati, pokizalik sabab inson birinchi navbatda jismonan 

sog‘lom, ruhan tetik, feʼl-atvori, tabiatini ravshan, izzat-hurmatini insonlar va jamiyatda ziyoda, 

shaʼni, qadr-qimmatini ulug‘laydi.  

Vozeh asarda taʼkidlaydiki, ayol kishini ehtiyojlarini uning turmush o‘rtog‘i taʼminlab 

berishi lozim. Ayollar o‘zi ojiza bo‘lsa ham azaldan kuchli fazilat egalarini yoqtiradilar.Erkak 

kishi har qanday qiyinchilikka chiday oladi, yo‘qchilikka ham chidamli, sabri va aqli ayollarga 

nisbatan mulohazali bo‘lish bilan birga hayotga aql ko‘zi bilan qaraydi. Ayollar hissiyotga 

beriluvchan va hayot sinovlarida ehtiros bilan baʼzan xato qarorlarni qabul qiladilar. To‘qchilik 

yigitni-yo‘qchilik qizni buzadi. Har bir qarorni qabul qilishda erdan ijozat olish shart. Erni pulini 

so‘ramasdan olmaslik va uni nojo‘ya ishlarga sarflab uyning fayz barakasini uchirmaslik kerak. 

Bu masalada nikoh kunidan boshlab, nikohda berilgan vaʼdaga vafo qilish shart.”Aqoid un niso” 

asarining to‘rtinchi bobidagi “To‘y kechasi va to‘y kunidagi ishlar”bayonida quyidagi masalalar 

yoritilgan. Vaʼdaga vafo quyidagi holatlarda bo‘ishi shartligi Vozeh tomonidan taʼkidlanadi: 

Birinchidan, ayol kishi erini topgan molini va pulini halol, pok maqsadlarga sarflashga 

vaʼdasi; 

Ikkinchidan, ayol erining ruxsatisiz hech manzilga qadam bosmasligi vadasi; 

Uchinchidan, eri rozi bo‘lsagina ehson qilishi va bundan erining xabari bo‘lishi shart; 

To‘rtinchidan, farzandlariga maʼqul tarbiya berish vadasiga amal qilishi; 

Beshinchidan, xonadonda bo‘ladigan muammo va yutuqlarni erining roziligisiz oshkor 

qilmaslik vadasi; 

Oltinchidan, uy ro‘zg‘orda borligida ham yo‘qligida ham sabr qilish vaʼdasi[4.17]. 

Yuqoridagi tavsiyalar orqali Qori Rahmatulloh Vozeh oilaning mustahkam bo‘lishi 

ayollarning saʼy va amaliga nechog‘lik bog‘liq ekanligini yaqqol ko‘rsatib beradi. Xonadon 

bekasining uy rahbari ruxsatisiz oila sir asrorlarini boshqalarga oshkor qilmasligi kerakligi, 

sabr, andisha, hurmat, oila shaʼni kabi axloqiy kategoriyalarning qadriyat sifatida 

shakllanishiga xizmat qiladi.  

Demak, ayol erining ruxsati va ijozati bilan biror manzilga borishi to‘g‘ri bo‘lib, bu holat 

oila ayolning eriga bo‘lgan hurmati, erning esa ayolga bo‘lgan ishonchining 

mustahkamlanishiga sabab bo‘ladi.Aks holda oila barbod bo‘lishi mumkin. 

Xulosa va takliflar 

Bugungi kunda jadidlar davrida armon bo‘lgan, ijtimoiy, madaniy, siyosiy jabhalarda 

ayollarning keng ko‘lamli faoliyatlari, jamiyatda ayollarning mavqei va huquqlarining 

taʼminlanganligi, hukumat tomonidan xotin-qizlarga berilayotgan imtiyoz hamda 

imkoniyatlarda o‘z ifodasini topmoqda. Oilada, Gender tengligini taʼminlash, davlat va jamiyat 

barqarorligining asosi bo‘lgan siyosiy ijtimoiy-iqtisodiy vazifalarni amalga oshirishda 

ayollarning to‘liq ishtirokini taʼminlashda jadid maʼrifatparvarlarini ijtimoiy-falsafiy qarashlari 

fundamental ahamiyat kasb etadi. 

